
Om denne boka

Om det tragiske forholdet menneska har til naturen.

Me elskar den urørte naturen, og likevel øydelegg me han. Me treng han til å driva intensivt jord- og skogbruk, til bygging av vegar og hyttefelt – og til vindkraft. Me kallar det «arealregulering». Og sjølv om me prøver å snu utviklinga, vert landskapet forvandla. Villmark vert til illmark, og artar døyr. Me kallar det «eit grønt skifte». Korkje reinsdyr, bekkar, fuglar eller planter kan setta seg opp mot inngrepa og overgrepa. Kan me protestera mot oss sjølve? Eller må me berre sørga i sympati med andre skapningar?

Dette er dikt om framandlekamar i jordkroppen. Om landskap med vindturbinar. Om sprenging i fjell og punktering av myrer. Om det tragiske forholdet menneska har til naturen. Er det protestdikt eller elegiar? Er dikta lyriske eller satiriske? Kan poesien både ta bladet frå munnen og fly av garde på ørnevenger?

Tangerås gjev ord til dei stemmelause, og tek språket attende frå dei som omskriv sanninga.


THOR MAGNUS TANGERÅS

Landskap med vindturbinar

Dikt

Turning and turning in the widening gyre

The falcon cannot hear the falconer

WILLIAM BUTLER YEATS: THE SECOND COMING

FUGANE

har du høyrt

storlomens rop

ljoma

om holmane

i moe stunder

har du kome over

eit lirypereir

blant fjellbjørk og vier

mens du leita etter

ro

har du sett

tranas venger

vida seg ut

over tjernet

årle om morgonen skimta du

heiloas drakt

som ein halo

over heia

i lisa frå kveldslyset

har du kjent

tjeldens fluktlydar

kila seg inn i øyremuslingane

i det sanden renn ut

mellom tærne

har du speida etter

stormsvala

ho som kvarv i kimminga

ho som vart svelgd

i havgapet

vart du skaka

då ho-hubroen letta

på høgspente venger

mellom stolpeleidningane

og styrta i skumringa

om du hadde kunna lyda

til tremoloen nattestid

frå islomen som sirklar

over smeltande sjøislommer

ville du ha merka ein annan timbre?

har du stussa over

at det ikkje lenger aular i åkeren

av fjåke måker som hyppar med nebbet som ard

mens dei lyttar i fòrer og mold

etter ein fuge i mørkeret

ensa du

annsemda inst i vika

av brusande fjører, marmande sjø

når dverggjæsene fór gaglevegen

til himheimen i nordvest

augna du

enkel- eller dobbelbekkasinen

i kystlyngheia

som brann i sol-

nedgangen

vart du fanga

på musvåkens kamera

då du tok

snarevegen

over myrane

har du høyrt eventyret

om dei tolv hundre prinsane

som vart forheksa

og omskapte til

vindvette

veivande med dei lange armane sine

for at prinsesse vindblome

skal høyra det susa og buldra

over hole torvmyrar

og koma for å frelsa dei

